
IV

Prouvènço!

O Prouvènço bello,
Ta mar jugarello

De poutoun graciéus bagno tei roucau;
Enterin la nèblo

Lentamen si feblo
Adamount au luen, dessubre teis Aup!

Lou soulèu pertout mando à flot sei raisso
De rai luminous

E sèmpre arderous,
E lou Prouvençau de bounur si laisso

Bressa dins l'amour
En gai troubadour!

Lou cant sus sei labro ansin vouvounejo
Lou franc Diéu dóu jour; quand lou sero vèn,

Quand au fugueiroun lou fue petenejo
Éu canto tambèn!

Canto, tout galoi, perqué la cigalo,
Lou grihet, la raino e lou passeroun

Canton nuech e jour, mau-grat la rafalo
Que boufo, mandant la póussiero en round;

Canto perqué saup que la tremountano
Emé lou mistrau bramon pas toujour;

Neissu dins la nue, bèn souvènt debano
Lou vènt prouvençau quand nèisse lou jour......

Pièi, digas, perqué sarié pas cantaire
Bord que l'agradiéu
Es un bèn tout siéu,

E qu'à la naturo a rauba, lou laire,
Sènso lei coumta,
Tóuti lei bèuta ?

Mounte es la chatouno
Que l'amour poutouno,
Mai lisco e toustouno

Que dins lou païs
Dóu soulèu requist;

Mounte es la memòri
De tant osco istòri
Enaurant la glòri
D'un pople valènt

E sèmpre jouvènt ?.....
Pouedes èstre fièro, o Prouvènço amado,

De toun bèu passa, de toun aveni,
Tei fiéu soun jalous de ta renoumado

E saran ardènt pèr la sousteni;
Mai ti fau garda, subre-tout, Prouvènço,

Toun parla tant bèu, imajous, courau;
Dèu ti faire ounour: fau que ta jouvènço



N'en fague soun Diéu, soun doun majourau.

Quand ti sies liéurado à la grando Franço
As abandouna l'esclat de toun noum;

Destrùssi, lou tèms, va, camino, avanço,
Rejitant arrié toun ancian renoum:

Lou Prougrès, en frun mando la siquèlo
Deis us, souveni, coustume courous;
Fai-li dounc restanglo e fai sentinello,
Toun bàrri darrié, lou mai pouderous,

Es ta lingo: ve, lei Felibre vihon,
A soun pres-fa sant, zóu! zóu! ajudas;
Vèngon leis enfant que s'escarrabihon!
Siegon deis apouesto e noun de Judas!

V

Lei quatre Poutoun d'uno Maire.

I

Jitas, peirin!... es la marmaio
Que courre e crido pèr un sòu
Qu'en si remouchinant rabaio,
En si vióutant dessus lou sòu.

Vaqui l'oustau! Lèu à la maire
Aduen l'enfant... Que d'estrambord!

Vès la jacènt, que de tout caire
Li fa de poutoun sus soun cors!

O poutounejo, poutounejo,
Urouso maire, toun enfant!

Sus d'aquéu brès que douno envejo
Que de bèu pantai si faran!

II

Regardas-lo dins la carriero
Tenènt soun pichot pèr la man;
Coumo sa joio pren carriero
Sènso soucit de l'endeman ?

Soun fiéu es esta lou pu sàgi
De l'escolo; a gagna lou pres:

Li an bèn douna qu'un sant imàgi,
Mai qu'aquel imàgi a de pres!

Tambèn, coumo lou poutounejo
De tout soun couer, en arribant

A l'oustau; avié tant envejo
D'èstre souleto emé l'enfant!

III

Au mitan dóu pu grand silènci
Ve-l'aqui pròchi de l'auta,
Disènt l'ate de repentènci

E de Diéu cantant la bounta!



Tóuti lou trovon bèu: sa maire
Plouro d'uno douço emoucien;
Soun fiéu adoura vèn de faire
Vuei sa proumiero coumunien.

Emé respèt lou poutounejo:
Sènte en éu de Diéu lou cors sant;
Chasco maire, en la viant, envejo
Soun bounur o soun bèl enfant!

IV

La campano tristamen soueno,
La mouert es intrado à l'oustau!

Après lou plesi vèn la peno!
Es la lèi dóu destin fatau.

Un jour fa nèisse l'esperanço,
Un jour fa la realita!

Vai, plouro, plouro; ta soufranço,
O pauro maire, fa pieta!

Aro ta bouco poutounejo
Sei labro blanco en tremoulant!

Aièr, en toui fasiés envejo!
Vuei tóuti plouran toun enfant!

V

A Marìo C…..

Pèr sa proumiero Coumunien.

L'èri pas quand ti fasien fèsto,
L'èri pas quand noueste Diéu grand

Faguè descèndre sus ta tèsto
Lou bèn-fa de sa santo man!

Qu'auriéu vougu ti vèire urouso,
A ginous au pèd deis auta,

Recebre, touto vergougnouso,
Lou proumié pan de carita!

Ères aqui, coumo uno vièrgi,
Lou frouent cubert de sànti flour,
E dins la man tenènt lou cièrgi,
Divin trelus d'aquéu bèu jour.

Coumo ta raubo èro toun amo,
Amo blanco coumo la nèu!

Pèr toun Diéu toun couer èro en flamo,
O tu, deis àngi lou pu bèu!

O ma chatouno benesido!
Prego pèr iéu: teis óuresoun
De Diéu à daut saran ausido,
L'arribant emé mei poutoun!



VII

La Gibouso.

Es uei qu'ai mei dès-e-vuech an,
Es lou bèu tèms deis amoureto:
Ai las! qu saup, pèr iéu, paureto,

Se l'aura cencho de galant ?
Siéu estado, pauro mesquino,
De Diéu punido dins lou brès;

M'a faugu n'en subi l'arrèst,
Siéu maudicho dins moun esquino!

Pamens, dèurrien leis amourous
Counèisse bèn que se la gibo
Es un defaut, souvènt arribo

Que noueste couer es pas gibous!

Oh! l'amariéu mies que jamai
'Quéu que vendrié de-vers ma maire
Mi demanda! 'Quéu qu'à moun caire

Counsentirié de viéure!….. Mai!
Siéu desleissado!.... Meis amigo
Dóu bouenur trovon lou draiòu;

Eis ome sèmbli faire pòu:
Dóu blad siéu la marrido espigo!
L'amour es-ti mens pouderous

Quand sias controfacho ? O naturo,
En dintre as fa moun amo puro,

Noun, noun, moun couer es pas gibous!

Jan, toun regard es pas pèr iéu.
Perqué vènes dounc pas mi dire
Tei poulit mot ? Vas toujour rire
'Mé leis autro; pèr tu que siéu ?
Un mouestre, uno caricaturo.

Tout-bèu-just mi pouerges la man:
Aièr v'as fa, bessai deman
Va refaras; e siéu seguro

Que de mi fugi sies urous.
O moun Jan! pèr iéu quinto fèsto

De t’agué! Mai, virés la tèsto!
Perqué ? moun couer es pas gibous!

Vèngue la mouert! ai tròu soufert
D'èstre mespresado de-longo!

La vido tristamen s'alongo
Pèr iéu dins l'afrous desespèr.
Siegues urous, Jan! De ta bello

Cadun remarco la bèuta:
Diéu ti fague pas regreta

L'amour d'aquelo encantarello!
M'en vau, moun Jan, dins lou cèu dous,

Leissant ma gibo au cementèri:
Amount, Diéu recebra, v'espèri,

Moun paure couer qu'es pas gibous!



VIII

Ei Champ.

Lou ventoulet boufo à l'aubeto,
Lou printèms mando sei sentour,
Lei prat soun samena de flour,

Au cèu volo la dindouleto;
L'aurasso nous a di bouen sèr,

Vaqui lei bèu jour que coumençon:
Leis amourous à l'amour penson,

Au soulèu bado lou limbert.
Leis auceloun canton de joio,
La fueio nèisse au marrounié:
Tout bourrouno; la brefounié

Es luen, bèn luen! Toujour ravoio,
Lou païsan es au travai.

De fen fau garni la feniero,
De-longo n'en pouerto de tiero

Bagnant soun péu souto lou fais!

De tout caire toumbon de raisso
De rai souleious: que calour!

A passa lou tèms deis amour!
Lou jouvènt sa bello deslaisso.

Souleto, en cantant sei zoun zoun,
A miejour l'amourouso abiho,

De sei coutigo escarrabiho
La flour que cargo de poutoun.
Sus l'iero, coumo un viro-viro

Lou chivau cauco lou blad rous,
D'enterin, lou bras pouderous

Dóu meissounié, zóu! lou treviro.
Vèn lou sero, souto lei rai

Dóu soulèu tremount tout s'ensaco,
E lou panto pouerto la saco

Lou péu rajant souto lou fais!

A foueço plóugu, fa fresquiero,
Lou passeroun, galoi e viéu,
Pito l'arin dedins l'ouriero;

Lei fru pendoulon tout redoun,
Madur, rougiant, dounant envejo:

Tambèn n'en fan toumba de pluejo,
Emé lei pèiro, lei pichoun:

Sènso repaus, fremo, fiheto,
Cueion poumo, pero, rasin,

Pèr lou marcat fan lei coufin,
Pèr lou moussu la banasteto;

Lou paire, lou fiéu, coumo d'ai,
Carga de fru de touto sorto,

Pouerton dins l'oustau la recorto,
Bagnant soun péu souto lou fais!

Toumbo de nèu, brrr! la cisampo
Intro en siblant dins lei chambroun;
De boues segu n'i'aura pas proun



S'un ivèr tant catiéu s'acampo!
Pàureis aucèu, qu'an ges de gran,
Piéuton, bouscant sa nourrituro;
Lei veiren bèn-lèu, s'acò duro,
Sus lou camin creba de fam!

Fau plagne tambèn nouéstei fraire
Que soun coumo aquéleis aucèu,

Sènso fue, sènso pan, belèu
Sènso assousto la nue, pecaire!
Se Diéu fasié ço que mi plai,

Au paure faurrié que dounèsse
Tant e tant, qu'à la fin sentèsse
Raja soun péu souto lou fais!

